Avgerð tikin 4. desember 2002
J.nr.: 02S01-0132
Evni: Kærufreist,
§ 24, stk. 2 og 3 og § 15, stk. 5 í lóg um toll- og skattafyrisiting
· Samandráttur:
Tann 03.09.2001 fráboðaði Kommunala Skattakærunevndin avgerð í kærumáli hjá skattgjaldara. Í skrivinum var kæruvegleiðing og upplýsing um kærufreistina uppá 4 vikur. Tann 02.10.2002 móttekur Toll- og Skattstovan, Stýrið skriv frá grannskoðara skattgjaldarans, sum biður T&S, Stýrið um at broyta part av avgerðini hjá kommunalu skattakærunevndini við tí grundgeving, at tey hava fingið kunnleika til eina avgerð hjá landsskattanevndini, sum skattakærunevndin ikki hevur tikið atlit til.
T&S, Stýrið sendir skrivið víðri til landsskattakærunevndina, sum viðgjørdi spurningin viðv kærufreist. Niðurstøðan var, at nevnda avgerð hjá landsskattanevndini var kend, tá kærumálið var til viðgerðar í kommunalu skattakærunevndini og kundi tí ikki brúkast til undanførslu fyri ikki at halda kærufreistina. Sostatt samtykti Landsskattakærunevndin ikki at loyva frávik frá kærufreistini men at vísa skattgjaldaranum á møguleikan at søkja Kommunalu Skattakærunevndina um uppafturtøku av málinum. 

Málslýsing
03.09.01 fráboðaði Kommunala Skattakærunevndin avgerð í kærumáli hjá skattgjaldaranum. Í avgerðini vóru skattsetingarnar hjá Toll- og Skattstovuni fyri árini 1994, 1995, 1996 og 1997 viðgjørdar. Hækkingarnar stóðust av kravi frá Toll- og Skattstovuni um skattseting av avsettum tantiemi í roknskapinum hjá smápartafelag og skattseting vegna frían bil. Kommunala Skattakærunevndin staðfesti hækkingina vegna tantieme, men gav kæraranum viðhald viðvíkjandi spurninginum um frían bil.

Kommunala Skattakærunevndin gav í avgerðini kæruvegleiðing og upplýsing um kærufreistina uppá 4 vikur sambært § 15, stk. 5 í skattafyrisitingarlógini.

02.10.02 móttekur Toll- og Skattstovan, Stýrið skriv frá grannskoðara, ið umboðar skattgjaldaran. Í skrivinum verður biðið um at fáa broytt avgerðina hjá Kommunalu skattakærunevndini viðvíkjandi skattsetingini fyri 1994. Grundgevingin fyri hesi áheitan er, at kærarin og umboð hansara hava fingið kunnleika til eina avgerð hjá Landsskattakærunevndini mál nr. 22/1995, sum tey meta talar til fyrimuns fyri skattgjaldaran, og sum Kommunala Skattakærunevndin ikki hevur tikið atlit til í síni viðgerð.

Toll- og Skattstovan, Stýrið metir seg ikki vera rættan móttakara til skrivið og sendir við skrivi dagfest 4.11.02 málið víðari til Landsskattakærunevndina.

Við skrivi frá Kærustovninum dagfest 5.11.02 spyr Kærustovnurin umboð kærarans, hví 4 vikurs kærufreistin ikki er hildin. Víst verður á, at kæran er móttikin meira enn 1 ár eftir, at kærufreistin var úti.

Við skrivi dagfest 11.11.02 svarar umboð kærarans, at tey nú hava funnið eina avgerð frá Landsskattakærunevndini (mál nr. 22/1995), sum stuðlar teirra máli. Víst verður á, at tey hava roynt at fingið Toll- og Skattstovuna, Stýrið at viðgera mál kærarans í tráð við nevndu avgerð frá Landsskattakærunevndini. Hesa áheitan hevur Toll- og Skattstovan avvíst. Vísandi til, at tað ikki er fyrr enn nú, at tey hava funnið fram til nevndu avgerð, verður biðið um at sæð verður burtur frá 4 vikurs kærufreistini.

Rættarreglur
§ 24, stk. 2 og 3 í lóg um toll- og skattafyrisiting.

· Viðmerkingar og avgerð frá Landsskattakærunevndini
Landsskattakærunevndin kann av teimum framløgdu skjølunum staðfesta, at avgerðina er dagfest 3.09.01, og at vegleiðing er givin um kæru og 4 vikurs kærufreistina. Hóast hetta er kæran ikki móttikin fyrr enn 2. oktober 2002, sum er nærum 1 ár eftir, at kærufreistin var farin.Grundgevingin hjá umboð kærarans fyri at biðja um frávik frá kærufreistini er ávísing til eina kærunevndaravgerð í máli nr. 22/1995. Avgerðin í hesum máli er frá februar 1996, og var sostatt tøk, tá kærumálið hjá skattgjaldaranum var til viðgerðar í Kommunalu Skattakærunevndini. At kæruumboðið ikki hevur havt kunnleika til hesa avgerð fyrr er í sjálvum sær ikki nøkur undanførsla fyri ikki at halda kærufreistina. Grundarlag er tí ikki fyri at gera frávik frá kærufreistini eftir § 24, stk. 3 í lógini um Toll- og Skattafyrisiting.
Nevndin viðmerkti tó, at tygum hava møguleika at biðja Kommunalu Skattakærunevndina um uppafturtøku, um tygum meina, at avgerðin hjá Kommunalu Skattakærunevndini byggir á skeivar fortreytir. Fáa tygum ikki játtað uppafturtøku, kann hendan avgerð kærast til Landsskattakærunevndina.
Sostatt samtykti Landsskattakærunevndin ikki at loyva frávik frá kærufreistini men at vísa tygum á møguleikan at søkja Kommunalu Skattakærunevndina um uppafturtøku av málinum.

Úrskurðir hjá Landsskattakærunevndini eru endaligir innan fyrisitingina men kunnu leggjast fyri Føroya Rætt, um hetta verður gjørt innan 3 mánaðar frá móttøku av úrskurðinum.

